«Татар кызы» конкурсына сценарий

Зал. Сәхнә матур итеп бизәлгән (бизәгәндә милли төсмерләргә өстенлек бирергә). Залга тамашачылар җыелганда татар кызларына багышланган җырлар уйнап тора. Кичә башлана. Алып баручылар чыга: егет һәм кыз. Отбивка И.Баһ “Татар кызлары матур”.

Егет: Исәнмесез, хөрмәтле укытучыларыбыз, укучылар, килгән кунаклар!

Кыз: Яңа, өр-яңа көн туды! Син, кадерле татарым, бисмиллалап җиргә аяк басканнан соң, чыклы таң кәүсәреннән шатлык, сөенеч нурын тәнеңә, җаныңа сеңдереп, җырлы-моңлы көнгә кушылырга җыенасың... Нәкъ шушы мизгелдә тәкъдирең дисбесенең тагын бер төймәсен артка шудырып куяр, гомер таҗыннан сибелеп калган көннәрнең берсе булыр бу көн! Әмма ул кичәгедән матуррак, кичәгедән кадерлерәк, кичәгедән җылырак, моңлырак, иҗат уты белән балкыган көн булыр! Ул – бүгенге көн!

Егет: Бисмиллалап башлаган эш хәерле була, диләр. Чыннан да бүген күңелләрдә илһамлы иҗат уты яна. Башкача булу мөмкин түгел, янымда шундый чибәр кыз басып тора. Ә сәхнә артында алар тагын да күбрәк! Берсеннән-берсе уңган, әкияттәге патша кызлары кебек чибәр, белемле!

Кыз: Ашыкма-ашыкма! Без бөтен серләрне дә ачып бетермик. Тамашачыларга, конкурста катнашучы туташларга бәя бирәчәк жюри әгъзаларына да эш калдыр!

Егет: Монда син ашыгасың әле. Без бит бүген монда җыелуыбызның сәбәбен дә аңлатмадык. Бүген лицеебызда зур бәйрәм – “Татар кызы” бәйгесе. Конкурсыбызда катнашырга ??? кыз теләк белдерде. Аларны алда зур гына сынаулар көтә. Хөрмәтле тамашачылар, сез аларга көч биреп торыгыз.

Кыз: Конкурс быел ??? тапкыр оештырыла (тәртибен аңлата, номинацияләр турында сөйли).

Егет: Ә хәзер кызларыбызга бәя бирәчәк мөхтәрәм жюри белән танышыйк (жюри белән танышу).

Кыз: Һәр мизгелдә бер хикмәт бар

         Бүген гади көн түгел.

        “Татар кызы” зур сәхнәдә

         Шуңа сөенә күңел.

Егет: Сәхнәбез түренә бүгенге чараның төп гаеплеләрен чакырабыз. Чибәркәйләр, рәхим итегез (кызлар чыга, аларны алып баручылар игълан итә). Вакытны озакка сузмыйча, сүзне сезгә бирәбез. Бәйгебезнең беренче конкурсы “Визитка”. (2014 ел – мәдәният елы. Кызлар шуңа басым ясарга тиеш булалар, һәрберсенә 3 минут вакыт бирелә. Кызлар үзләре турында сөйләргә өйдә әзерләнеп киләләр.)

Кыз: Менә әйт әле, татар кызлары нинди булырга тиеш? 

Егет: И-и, сорап тора тагын! Син бит үзең татар кызы, моны үзең дә бик яхшы беләсең!

Кыз: Тик шулай да, менә минем синнән, егет кеше авызыннан ишетәсем килә?!

Егет: Уңган-булган, тәмле итеп ашарга пешерә белергә, максатчан, кыю, шул ук вакытта тыйнак та булырга тиеш. Бәйгедә катнашучы кызлар нәкъ шундыйдыр дип уйлыйм!

Кыз: Әле икеләнәсең икән!!! Әйдә, алдагы бәйгедә алар сиңа нинди күп кырлы талант ияләре булуларын исбатлап күрсәтерләр!

Чираттагы конкурс (җыр, бию, нәфис сүз, музыка уен коралы белән чыгыш).

Егет: Әкрен генә берәү атлап килә,

         Нинди матур, сылу кыз бала.

         Бу гүзәлне моңлы җыр белә,

         Сандугачлар озатып кала.

Пөхтә итеп үрелгән толымнары,

Сызылып киткән кара кашлары,

Нурлы йөзендәге алсулык,

Гүя барысы әйтә: матурлык!

         Күзләреннән нурлар сибелә, 

        Яктылыкка бар дөнья күмелә.

        Ак каендай зифа татар кызы

        Бу чибәргә кояш таң кала.

Кыз: Ә хәзер, кызлар, әйдәгез замана белән янәшә атлый торган татар кызлары нинди булырга тиеш дигән сорауга кыска, ләкин оста итеп җавап бирегез әле. Һәркайсыгызга берәр минут вакыт бирелә. 

Чираттагы конкурс. (Кызлар сөйли, 1 минут вакыт).

Егет: Бигрәк булган инде безнең кызлар! Афәрин!!!

Кыз: Әйдә әле, кызларыбыз өчен әзерләнгән алдагы конкурс шартлары белән дә таныштырыйк. Лицеебызда иң белемлеләр генә укыганны тагын бер кат исбатлап күрсәтсеннәр. 

(Блиц-опрос. Татар милләтенә, татар әдәбиятына, мәдәниятенә багышланган сораулар).

Егет: Ая-яй-яй, татар кызлары матур (җырлый-җырлый чыга).

Кыз: Син бик хискә бирелеп киттең бугай!:) Әйдә, туташларны тагын бер кат сәхнәбез түренә чакырыйк! Алкышлар! (Кызлар чыга, тезелеп баса)

Егет: Хөрмәтле жюри әгъзалары! Сезне хәзер җиңел булмаган эш көтә. Көчемнән килсә, һәркайсын җиңүче итәр идем, ләкин бәйге шартлары буенча төп җиңүче булырга тиеш! Шуңа күрә, без сездән конкурсанталырыбызга бәя бирүегезне сорыйбыз.

(Жюри чыгып китә. Ул арада берәр конкурс үткәреп алырга яки концерт номеры күрсәтергә мөмкин. Жюри нәтиҗәләр чыгаргач, сүз аларга бирелә һәм җиңүчеләр билгеләнә).

Егет: 

Кызлар күңеле – кылдан нечкә,

Саксызлансаң – өзелер...

Чәчелсә хисләр төймәсе,

Кабат ничек тезелер?

Кыз:

Кызлар күңеле – түгәрәк күл,

Чайпалдырып түкмәгез.

Бөрелеп килгән гөл ул

Ялгыш таптап үтмәгез.

Егет: 

Кызлар күңеле – серле дөнья,

Болганмасын дөньялар.

Бәхет нурына коеынып,

Яшәсен гел кыз бала.

Кыз: 

Кызлар күңеле – җәйге алан,

Язгы ташкын, кышкы кар...

Анда хыял канатлары,

Өмет, сөю, бар да бар!

Егет: Бәйгедә катнашкан һәр туташны җиңүләре белән котлыйбыз! Сезнең инде бу сәхнәдә басып торуыгыз ук зур җиңү! Татар кызлары булып горурланып йөрегез!

Кыз: Шушы бәйгене оешытыруда катнашкан лицеебыз җитәкчелегенә, укытучыларга, укучыларага – һәммәгезгә зур рәхмәт!

Егет:

Без – гап-гади татар балалары

Иҗат утларында дөрләгән,

Тайпылмыйча гомер итү – бәхет

Тукай салган шигъри эзләрдән.

Кыз:

“Туган тел”не басып җырлау – бәхет

Халык шыгрым тулы залларда,

Җырлыйк әле, Тукай моңы

Барып җитсен Кояш, Айларга!

ҖЫР: Сәхнәдәгеләр башлый, залдагылар кушыла: “Туган тел”.

